Gwasanaethau Boreol i Ysgolion Uwchradd  -  gol. Catrin Lewis


ARHOLIADAU (Blwyddyn 11)
· Emyn
· “Dyma flwyddyn bwysica’ch bywyd ysgol.”

· “Chwe mis sy’ tan yr arholiadau.”

· “Rhaid i chi weithio’n galetach nawr nag erioed.”

· “Dim ond un cyfle gewch chi, peidiwch â’i wastraffu.”

· “Bydd gweithio’n galed nawr yn talu yn y diwedd.”

· Geiriau cyfarwydd?  Mae’n siŵr eu bod nhw.  Dyna’r math o beth a glywn gan bob athro neu athrawes ar hyn o bryd.

· Pam?  Mae’n debyg oherwydd eu bod yn eiriau gwir.  Mae’n siŵr bod rhai athrawon wedi bod yn eich annog chi i feddwl am ymdrech, gwaith, a’r pwysigrwydd o drefnu’n hunain yn effeithiol yn ystod y flwyddyn. 

· Gwrandewch ar y darlleniad o lyfr y Pregethwr yn yr Hen Destament.
Mae amser wedi ei bennu i bopeth, amser penodol i bopeth sy’n digwydd yn y byd:

2Amser i gael eich geni ac amser i farw,

Amser i blannu ac amser i godi yr hyn a blannwyd;

3Amser i ladd ac amser i iacháu,

Amser i chwalu rhywbeth ac amser i adeiladu;

4Amser i wylo ac amser i chwerthin,

Amser i alaru ac amser i ddawnsio;

5Amser i daflu cerrig ymaith ac amser i gasglu cerrig,

Amser i gofleidio ac amser i beidio cofleidio;

6Amser i chwilio ac amser i dderbyn fod rhywbeth ar goll,

Amser i gadw rhywbeth ac amser i daflu ymaith;

7Amser i rwygo ac amser i bwytho,

Amser i gadw’n dawel ac amser i siarad;

8Amser i garu ac amser i gasáu;

Amser i ryfel ac amser i heddwch.

· “Amser i bob peth.”  Gallwn ddweud eleni ei bod hi’n amser i weithio. Os ydym am lwyddo yn yr haf bydd rhaid i ni dreulio mwy o amser yn gweithio a llai o amser yn gwneud pethau dibwys – llai o amser yn gwylio rhaglenni teledu nad oedden ni wir angen eu gweld;  llai o amser yn siarad â ffrindiau ar y ffôn, ac yn y blaen.

· Mewn geiriau eraill rhaid i ni ddisgyblu’n hunain – all neb arall wneud y gwaith drosom.  Mae angen ceisio trefnu’n hunain – gwneud amserlen waith am yr wythnos efallai a gosod targedau i’n hunain.

· Wedyn bydd mwy o amser gyda ni i ymlacio – ac mae angen ymlacio hyd yn oed ym mlwyddyn 11.  Yr amser i ddechrau rhoi trefn ar ein gwaith yw nawr ac yna fyddwn ni ddim yn siomi’n hunain yn yr haf.  

Gweddïwn
Ein Tad, 

Diolchwn i ti am yr ysgol ac am bopeth a dderbyniwn ynddi – gwybodaeth, diddordebau a chwmni ffrindiau.  Gofynnwn i ti’n helpu yn ystod y flwyddyn bwysig hon i wneud ein gorau.

Er mwyn Iesu Grist.

Amen 

